
nomzodi, Toshkent davlat yuridik universiteti; 

sport bo‘yicha mutaxassislarni qayta tayyorlash va 

doktori, professor 

Umarova Navbahor Shokirovna– psixologiya fanlari 
doktori, dotsent, Nizomiy nomidagi Toshkent davlat 

arxitektura qurilish instituti; 

Bo‘tayev Usmonjon Xayrullayevich –siyosiy fanlar 
doktori, dotsent, O‘zbekiston milliy universiteti 
kafedra mudiri. 

 

ОАK Ro‘yxati 

Mazkur jurnal Vazirlar Mahkamasi huzuridagi Oliy attestatsiya komissiyasi Rayosatining 2022-yil  
30-noyabrdagi 327/5-son qarori bilan tarix, iqtisodiyot, falsafa, filologiya, yuridik va pedagogika fanlari 
bo‘yicha ilmiy darajalar yuzasidan dissertatsiyalar asosiy natijalarini chop etish tavsiya etilgan ilmiy 
nashrlar ro‘yxatiga kiritilgan. 

 

“Ijtimoiy-gumanitar fanlarning dolzarb 

muammolari” elektron jurnali 2020-yil  

6-avgust kuni 1368-sonli guvohnoma bilan 

davlat ro‘yxatiga olingan. 

Muassis: “SCIENCEPROBLEMS TEAM” 

mas’uliyati cheklangan jamiyati 

 

Tahririyat manzili: 

100070. Toshkent shahri, Yakkasaroy 

tumani, Kichik Beshyog‘och ko‘chasi, 

70/10-uy. Elektron manzil: 

scienceproblems.uz@gmail.com 

Bog‘lanish uchun telefon: 

(99) 602-09-84 (telegram). 

mailto:scienceproblems.uz@gmail.com

Abstract. This article explores the relationship between the moral development of future teachers and the 
application of neuropedagogical methods. The research focuses on identifying the impact of neuropedagogical 
approaches on fostering moral concepts among youth. The importance of cognitive development in the process of 
moral decision-making is analyzed. Findings indicate that integrating innovative approaches into the educational 
process not only improves teaching quality but also increases students' motivation to actively participate in the 
learning process. The article also identifies neuropedagogical methods that are applied in practice. 

Annotatsiya. Ushbu maqolada boʻlajak oʻqituvchilarning axloqiy rivojlanish va neyropedagogik usullarning o‘zaro 
munosabati koʻrib chiqiladi. Tadqiqot neyropedagogik usullar orqali yoshlarda axloqiy tushunchalarni 
rivojlantirishga taʼsirini aniqlashga qaratilgan. Kognitiv rivojlanishning axloqiy qaror qabul qilish jarayonidagi 
ahamiyati tahlil qilinadi. Topilmalar shuni koʻrsatadiki, taʼlim jarayoniga innovatsion yondashuvlarning 
integratsiyasi nafaqat oʻqitish sifatini yaxshilashga, balki talabalarning oʻquv jarayonida faol ishtirok etish 
motivatsiyasini oshirishga yordam beradi. Maqolada amaliyotda qo‘llaniladigan neyropedagogik usullar 
aniqlangan.  

Kalit soʻzlar: axloqiy rivojlanish, neyropedagogik, kognitiv rivojlanish, axloqiy qaror, ijtimoiy javobgarlik, axloqiy 
prinsiplar, shaxsiy burch. 

Kirish. Axloqiy rivojlanish shaxsning ijtimoiy va maʼnaviy qadriyatlarga munosabatini, 

uning axloqiy mezonlarga sodiq qolishini shakllantiradi. Bu jarayonda insonda adolat, hurmat, 

masʼuliyat, mehr-shafqat kabi tamoyillar mustahkamlanadi. Axloqiy rivojlanish orqali shaxs 

turli axloqiy prinsiplarni nafaqat nazariy jihatdan, balki amaliy jihatdan ham oʻzlashtiradi, bu 

esa uning turli ijtimoiy vaziyatlarda toʻgʻri yoʻl tutish qobiliyatini rivojlantiradi. Axloqiy 

rivojlanish jamiyatning umumiy axloqiy qadriyatlarini saqlash va rivojlantirishga hissa 

qoʻshadi, chunki har bir shaxs oʻzi qabul qilgan axloqiy qoidalar orqali jamiyatdagi munosib 

oʻrnini topadi va ijtimoiy munosabatlarning barqarorligini taʼminlaydi. 

Adabiyotlar tahlili Psixolog Lourens Kolberg axloqiy rivojlanishni shaxsning ijtimoiy 

ongi rivojlanishi jarayoni sifatida taʼriflaydi. Uning taʼkidlashicha, “Axloqiy rivojlanishning asosi 

— shaxsning maʼlum bir qadriyatlarga sodiq qolishi va oʻzini jamiyat oldida masʼuliyatli shaxs 

sifatida his qilishida namoyon boʻladi”.[1] Kolbergning bu fikriga koʻra, axloqiy rivojlanish 

shaxsning turli ijtimoiy vazifalarga yondashuvini, uning munosabatini toʻgʻri shakllantirishga 

yordam beradi. 

Shaxs rivojlanishida axloqiy rivojlanishning oʻrni juda muhim, chunki u jamiyatdagi 

barqarorlik va birdamlikni taʼminlashga hissa qoʻshadi. Axloqiy rivojlanish orqali shaxs oʻzining 

ijtimoiy javobgarligini, shaxsiy burch va majburiyatlarini his qiladi, bu esa uning ijtimoiy 

munosabatlarda mustahkam va ishonchli inson boʻlib shakllanishiga yordam beradi. Axloqiy 

rivojlanish jarayonida inson axloqiy meʼyorlar va qadriyatlarni oʻzining shaxsiy hayotiga tatbiq 

etish orqali ijtimoiy munosabatlarda oʻziga xos axloqiy tamoyillarni saqlab qoladi. Bu jarayon 

axloqiy tarbiyaning taʼlim va tarbiya jarayonidagi asosiy vazifalaridan biri boʻlib, u yoshlarni 

maʼnaviy yetuklikka yetkazadi va shaxsning barkamol rivojlanishini taʼminlaydi. 

Axloqiy rivojlanish jarayonida yoshlarning individual xususiyatlarini hisobga olish 

muhim hisoblanadi. Axloqiy rivojlanish jarayonida har bir yoshning shaxsiy xususiyatlari, yaʼni 

individual kognitiv va emotsional rivojlanish darajasi, ijtimoiy muhitdagi oʻrni va tajribalari 

alohida oʻrin tutadi. Yoshlar har xil ruhiy, kognitiv va hissiy xususiyatlarga ega boʻlgani sababli, 

ularning axloqiy qarashlarni qabul qilishi va ularga sodiq qolishi oʻziga xos tarzda kechadi. Har 

bir shaxsning individual ehtiyojlarini inobatga olgan holda ularga yondashish axloqiy 

rivojlanishni yanada samarali qiladi va yoshlarning jamiyatda masʼuliyatli shaxslar boʻlib 

yetishishiga yordam beradi. 

Jan Piaje bolalarning axloqiy tushunchalarini shakllantirish uning kognitiv rivojlanish 

bosqichlariga bogʻliq deb taʼkidlaydi. Uning fikriga koʻra, “Axloqiy rivojlanish jarayonida bolalar 

turli davrlarda turlicha yondashuvga ega boʻladi, chunki ularning fikrlash va tushunish 

qobiliyatlari bosqichma-bosqich rivojlanadi.[2] Piaje yoshlar axloqiy tushunchalarni nafaqat 

bilish, balki ularni ongli ravishda qabul qilish jarayonida katta individual xususiyatlarga ega 

boʻlishini taʼkidlaydi. Buning natijasida, yoshlar axloqiy normalarni har bir shaxsiy holatga 

tatbiq etish orqali mustaqil axloqiy qarashlarni shakllantiradilar. 

Muhokama va natijalar. Axloqiy rivojlanishda yoshlarning kognitiv darajasi ularning 

axloqiy tushunchalarni qanday qabul qilishini belgilaydi. Misol uchun, analiz qilish, faktlarni 

tahlil qilish va toʻgʻri xulosa chiqarish qobiliyati yuqori boʻlgan yoshlar axloqiy tushunchalarni 

tushunishda chuqurroq yondashuvga ega boʻladilar. Bu kabi kognitiv xususiyatlar ularga har 

bir vaziyatni toʻgʻri baholash, axloqiy tamoyillarni anglab yetish va ijtimoiy munosabatlarda 

ularni tatbiq etish imkonini beradi. Emotsional jihatdan yuqori barqarorlikka ega yoshlar esa 

his-tuygʻularini boshqarish va boshqalarga empatiya bilan yondashishda kuchli boʻladilar, bu 

esa ularning axloqiy rivojlanishini qoʻllab-quvvatlaydi. Masalan, emotsional barqarorlik 

yoshlarga turli ijtimoiy munosabatlarda hurmat, mehr-muhabbat va adolatni namoyon etishga 

yordam beradi. 

Ijtimoiy munosabatlarda yoshlarning shaxsiy tajribalari ham muhim oʻrin tutadi, chunki 

ular orqali yoshlar axloqiy tushunchalarni hayotda qanday qoʻllashni oʻrganadilar. Har bir 

yoshning hayotiy tajribasi, oilaviy muhiti, oʻquv muassasalari va doʻstlar davrasi kabi omillar 

axloqiy rivojlanishga taʼsir koʻrsatadi. Shu sababli, taʼlim jarayonida har bir shaxsning oʻz 

xususiyatlari va ehtiyojlariga moslashgan yondashuv qoʻllanilishi lozim. Axloqiy tarbiya 

jarayonida individual yondashuv yoshlarga oʻz qadriyatlarini shakllantirish va ularga amal 

qilishda koʻmak beradi. 

Neyropedagogik usullar orqali yoshlarda axloqiy tushunchalarni rivojlantirish 

imkoniyatlari. Neyropedagogik usullar yoshlarning kognitiv va emotsional rivojlanishini 

hisobga olgan holda, ularda axloqiy tushunchalarni chuqurroq anglash imkonini yaratadi. 

Neyropedagogikaning asosiy vazifalaridan biri yoshlarning neyrofiziologik xususiyatlariga 

moslashgan holda ularni taʼlim jarayoniga jalb qilishdir. Bu yoshlarning miyasidagi kognitiv 

jarayonlarni faollashtirish orqali axloqiy tushunchalarni chuqur oʻzlashtirishga yordam beradi. 

Masalan, vizualizatsiya, rolli oʻyinlar, virtual reallik va simulyatsiya kabi neyropedagogik 

usullar yoshlarda axloqiy prinsiplarni hissiy va intellektual jihatdan chuqur tushunib yetishga 

imkon beradi. Bunday usullar yoshlarga axloqiy tushunchalarni nafaqat bilish, balki ularni 

voqea va hodisalar bilan bogʻliq holda qabul qilish imkonini yaratadi. “Neyropedagogik usullar 

yoshlarning intellektual va emotsional rivojlanishini hisobga olish orqali taʼlim jarayonida 

ularning axloqiy tushunchalarni chuqurroq oʻzlashtirishini taʼminlaydi. Masalan, turli 

simulyatsiya va rolli oʻyinlar yoshlar ongida axloqiy tamoyillarni shakllantirishda hamda ularni 

hayotga tatbiq etishda taʼsirchan vositalardir”.[3] 

D.Levitinning ushbu fikrlari neyropedagogik usullarning yoshlarning axloqiy 

rivojlanishidagi ahamiyatini tasdiqlaydi. Levitinning fikricha, simulyatsiya va rolli oʻyinlar kabi 

usullar yoshlar ongida axloqiy qadriyatlarni shakllantirishda samarali vosita boʻlib, ular axloqiy 

tushunchalarni amaliy holatlarda anglash va qoʻllash qobiliyatini rivojlantiradi. Bunday 

yondashuvlar yoshlarga axloqiy masalalarga chuqurroq munosabatda boʻlishga yordam beradi, 

bu esa neyropedagogik usullarning axloqiy rivojlanishga boʻlgan taʼsirini yanada yorqinroq 

koʻrsatadi. 

Vaziyatli mashgʻulotlar yordamida yoshlar turli axloqiy muammolar bilan toʻqnashib, 

ularni amalda qanday hal qilish mumkinligini oʻrganadilar. Bunda ular har bir qarorning 

natijasiga eʼtibor qaratgan holda, axloqiy meʼyorlarni tushunib, ularga sodiq qolish qobiliyatini 

rivojlantiradilar. Neyropedagogik yondashuv yoshlarda axloqiy qadriyatlarni 

shakllantirishdagi muammolarni aniqlash, tahlil qilish va ularga yechim topish jarayonida katta 

ahamiyatga ega. Bu jarayon yoshlarni axloqiy masalalarga nisbatan chuqurroq va ongli 

yondashishga yoʻnaltiradi, bu esa axloqiy tushunchalarning ularda mustahkam shakllanishiga 

yordam beradi. 

Neyropedagogik usullar yoshlar ongida axloqiy tamoyillarni shakllantirish jarayonida 

muhim oʻrin tutadi. Neyropedagogika yoshlarning emotsional rivojlanishini hisobga olgan 

holda, ularning axloqiy tushunchalarga boʻlgan munosabatini mustaqil ravishda 

shakllantirishga yordam beradi. Miyaning emotsional va kognitiv funksiyalarini 

ragʻbatlantirish orqali yoshlar turli axloqiy tamoyillarni anglab, turli vaziyatlarda ularni toʻgʻri 

qoʻllay olish qobiliyatiga ega boʻladilar. Neyropedagogika yoshlarning ongida axloqiy 

qadriyatlarni uygʻotish va ularning turli ijtimoiy munosabatlarda bu qadriyatlarga mos yoʻl 

tutishlarini ragʻbatlantiradi. 

His-tuygʻular orqali axloqiy tamoyillarni shakllantirish yoshlarning shaxsiy tajribalari 

asosida shakllanadigan, turli axloqiy qarorlarni tanlash jarayonida qoʻl keladigan metoddir. 

Masalan, yoshlar murakkab vaziyatlarda oʻz his-tuygʻularini boshqarish va qarorlarning ijobiy 

yoki salbiy oqibatlarini toʻgʻri baholash orqali axloqiy qarashlarni rivojlantiradilar. 

Neyropedagogik usullar orqali yoshlar axloqiy tamoyillarni tanqidiy va ijodiy fikrlash orqali 

chuqurroq tushunish imkoniga ega boʻladilar, bu esa ularning axloqiy qarorlar qabul qilish 

jarayonida yordam beradi. “His-tuygʻular yoshlarda axloqiy qarashlarni mustahkamlashda 

muhim oʻrin tutadi, chunki yoshlar oʻz his-tuygʻulari orqali axloqiy tamoyillarni tushunib 

yetadilar va ularni kundalik hayotda qoʻllay oladilar”.[4] 

Ushbu fikrlar yoshlarda his-tuygʻular orqali axloqiy tushunchalarni chuqur 

oʻzlashtirishning ahamiyatini tasdiqlaydi. Goulmanning taʼkidlashicha, his-tuygʻular insonning 

axloqiy tushunchalarni anglash va amalga oshirishida katta rol oʻynaydi, chunki yoshlar shaxsiy 

tajribalari orqali ijtimoiy va axloqiy qadriyatlarni chuqurroq tushuna oladilar.[5] 

Neyropedagogik yondashuvlarning yoshlar ongida axloqiy tamoyillarni 

shakllantirishdagi ahamiyati shundaki, u yoshlarning shaxsiy dunyoqarashiga taʼsir etib, ularni 

barkamol shaxs boʻlib rivojlanishlariga yordam beradi. Axloqiy rivojlanish jarayonida 

neyropedagogika yoshlarda faqat maʼlumot va tushunchalarni bilish emas, balki ularni ongli va 

masʼuliyatli tarzda hayotda qoʻllash qobiliyatini rivojlantirishga xizmat qiladi. Shuning uchun, 

neyropedagogik usullar yoshlarning axloqiy ongini rivojlantirishda, ularda mustahkam axloqiy 

qarashlar va masʼuliyatli qaror qabul qilish qobiliyatini shakllantirishda asosiy rol oʻynaydi. 

Kognitiv rivojlanishning axloqiy qaror qabul qilish jarayonidagi ahamiyati. 

Kognitiv rivojlanish yoshlarda axloqiy qarashlarni chuqurroq anglash, tahlil qilish va qabul 

qilingan qarorlarning ijtimoiy oqibatlarini baholash qobiliyatini shakllantiradi. Bu rivojlanish 

yoshlar uchun nafaqat axloqiy tushunchalarni bilish, balki ularni hayotda toʻgʻri qoʻllash 

imkoniyatini yaratadi. Kognitiv rivojlanish axloqiy qarorlarni mustaqil qabul qilish jarayonida 

yoshlarni tanqidiy va ijodiy fikrlashga undaydi. Tanqidiy fikrlash yoshlar uchun turli axloqiy 

holatlarda toʻgʻri va notoʻgʻrini aniqlab, turli nuqtai nazarlarni tahlil qilish imkonini yaratadi. 

Zero, “Tanqidiy fikrlash yoshlarga nafaqat axloqiy tushunchalarni tushunib yetish, balki ularni 

hayotda amalda qoʻllash koʻnikmasini rivojlantirishda muhim asos hisoblanadi”.[6] 

Emotsional rivojlanish yoshlarda empatiya, hurmat, his-tuygʻularni anglash va ularni 

boshqarish qobiliyatini rivojlantirishda muhim oʻrin tutadi. Bu rivojlanish yoshlarga axloqiy 

qarashlarni his-tuygʻular orqali chuqurroq tushunish imkonini yaratadi. K.Rodjers 

taʼkidlaganidek, “Insonning oʻz his-tuygʻularini anglash va ularni boshqarish qobiliyati uning 

ichki barqarorligi va axloqiy yetukligini taʼminlaydi. Empatiya, hurmat va emotsional 

barqarorlik shaxsning boshqalarga nisbatan munosabatlarida adolatli va insonparvar boʻlishga 

yordam beradi.[7] 

Emotsional rivojlanish yoshlarning ijtimoiy munosabatlarda masʼuliyatli va adolatli 

xulq-atvorini shakllantiradi, ularni oʻz his-tuygʻulari asosida toʻgʻri yoʻnalishlarda qaror qabul 

qilishga yoʻnaltiradi. 

Amaliyotda qoʻllaniladigan neyropedagogik usullar.  

Rolli oʻyinlar, vaziyatli mashgʻulotlar, aks ettirish va muhokama qilish usullari. 

Neyropedagogik texnologiyalar yoshlarga axloqiy tushunchalarni na faqat nazariy jihatdan, 

balki amalda oʻzlashtirish imkonini beradi. Rolli oʻyinlar yoshlarni axloqiy qarorlarni qabul 

qilishda shaxsiy tajribalarni his qilish orqali chuqurroq tushunib yetishga yoʻnaltiradi. Bunday 

mashgʻulotlar ularga turli axloqiy vaziyatlarda boshqalarning nuqtai nazarini tushunish, 

empatiyani rivojlantirish va ijtimoiy munosabatlarda oʻzini xolis tutish koʻnikmalarini 

shakllantiradi. Psixolog Devid Kolbning taʼkidlashicha, “tajriba orqali oʻqish insonni turli nuqtai 

nazarlarni tushunishga va ularni amalda qoʻllashga yoʻnaltiradi”.[8] 

Xulosa. Tadqiqot asosida axloqiy rivojlanish va neyropedagogik usullarning oʻzaro 

taʼsiri toʻgʻrisida xulosa chiqarish mumkin.Neyropedagogik texnologiyalar yoshlarda axloqiy 

qadriyatlarni chuqurroq shakllantirish va ularni kundalik hayotda qoʻllash qobiliyatini 

rivojlantirishda muhim ahamiyatga ega. Bu texnologiyalar orqali yoshlar axloqiy 

tushunchalarni yodda saqlash bilan cheklanmay, turli vaziyatlarda ularni amalda qoʻllashni 

oʻrganadilar. Neyropedagogik yondashuvlar yoshlarning axloqiy rivojlanishiga ijobiy taʼsir 

koʻrsatib, ularni jamiyatda foydali va masʼuliyatli shaxslar boʻlib yetishishlariga yordam beradi.  

Axloqiy qarashlarni shakllantirish jarayonida kognitiv va emotsional rivojlanish bir-

birini toʻldiruvchi muhim jihatlar sifatida namoyon boʻladi. Kognitiv rivojlanish tanqidiy 

fikrlash va muammolarni tahlil qilish kabi koʻnikmalarni shakllantirsa, emotsional rivojlanish 

yoshlarda empatiya, hurmat, adolat kabi axloqiy tuygʻularni rivojlantiradi. Neyropedagogik 

usullar yoshlar uchun axloqiy tamoyillarni intellektual va hissiy jihatdan tushunish 

imkoniyatini yaratib, ularning axloqiy qarorlar qabul qilish jarayoniga ijobiy taʼsir koʻrsatadi. 

